
SIARAN MEDIA

MALAYSIA HARAMKAN 9 JENIS RACUN PEROSAK BERBAHAYA
SECARA BERPERINGKAT MULAI 2025 HINGGA 2030

SERDANG, 3 November 2025 — Kementerian Pertanian dan Keterjaminan Makanan
(KPKM) melalui Jabatan Pertanian hari ini mengumumkan pengharaman secara
berperingkat ke atas sembilan (9) bahan aktif racun perosak yang dikategorikan
sebagai Racun Perosak Berbahaya (Highly Hazardous Pesticides (HHPs)) bermula
tahun 2025 hingga 2030. Langkah tegas ini mencerminkan komitmen berterusan
kerajaan dalam memperkukuh keselamatan makanan negara, melindungi
kesejahteraan awam dan memastikan kelestarian ekosistem pertanian.

Pengumuman tersebut disampaikan oleh Ketua Setiausaha KPKM, YBhg. Datuk Seri
Isham bin Ishak, sempena Majlis Perasmian Seminar Pengurusan Racun Perosak
Lestari Tahun 2025 yang bertemakan “Kesedaran Risiko Racun Perosak, Asas
Pertanian Mampan” di MAEPS, Serdang.

Menurut Datuk Seri Isham, pengharaman ini dilaksanakan melalui pendekatan
berasaskan bukti saintifik selepas menilai secara menyeluruh kesannya terhadap
kesihatan awam, keselamatan makanan, perdagangan serta alam sekitar. “Langkah
ini jJuga membuka peluang kepada industri untuk berinovasi dalam pembangunan
produk alternatif yang lebih selamat dan mesra alam seperti biopestisid serta agen
kawalan biologi,” katanya.

Antara perawis aktif yang terlibat dalam pengharaman berperingkat termasuk
Trichlorfon, Dicofol, Pentachlorophenol, Monocrotophos (mulai tahun 2025),
Chlorpyrifos, Methamidophos, Dichlorvos (menjelang tahun 2027), Zinc Phosphide
(tahun 2028) dan Cadusafos (menjelang tahun 2030).

Bagi mengurangkan kebergantungan kepada racun kimia berisiko tinggi, kerajaan
turut memperuntukkan RM1.1 juta di bawah Program Pemantapan Biosekuriti
Tanaman Makanan sepanjang RMKe-12 bagi meningkatkan kemahiran Pengurusan
Perosak Bersepadu (IPM) yang telah memberi manfaat kepada 1,000 usahawan tani.


http://www.doa.gov.my/

Selain itu, Jabatan Pertanian telah melaksanakan lebih 4,300 operasi pemeriksaan
dan serbuan di bawah Akta Racun Makhluk Perosak 1974, dengan nilai rampasan
racun haram dan tiruan berjumlah RM3.2 juta bagi tempoh tahun 2020 hingga Ogos
2025. Usaha penguatkuasaan turut diperkukuh melalui kerjasama strategik dengan
platform e-dagang utama seperti Shopee, Lazada dan TikTok Shop bagi
membanteras penjualan racun perosak tidak berdaftar secara dalam talian.

Teks ucapan beliau dibacakan oleh YBhg. Dato’ Sri Norazman bin Ayob, Timbalan
Ketua Setiausaha (Dasar) KPKM.

Sementara itu, Timbalan Ketua Pengarah Pertanian (Pengurusan dan Regulatori),
Mat lesak Ngathinee berkata, pencapaian Malaysia dalam pemantauan residu racun
perosak menunjukkan peningkatan ketara. “Kadar ketidakpatuhan had maksimum
residu (MRL) berjaya dikurangkan daripada 28.5% pada tahun 2006 kepada hanya
11.9% pada tahun 2025, menandakan peningkatan kesedaran dan pematuhan dalam
kalangan petani,” ujar beliau.

Seminar ini menghimpunkan lebih 250 peserta yang terdiri daripada wakil agensi
kerajaan, penggubal dasar, industri racun perosak, penyelidik, pengedar dan petani
bagi membincangkan isu kawalan racun perosak, keselamatan makanan serta hala
tuju pengurusan racun secara lestari selaras dengan Dasar Agromakanan Negara
2.0 dan aspirasi Malaysia MADANI.

